
贈長沙公族祖
维基文库 � 免费全文 � CC BY-SA 4.0

贈長沙公族祖

作者：陶淵明　晉

本作品收錄於《陶淵明集》

余於長沙公爲族，祖同出大司馬。昭穆既遠，以爲路人。經過潯陽，臨別贈此。

同源分流，人易世疏。慨然寤歎，念茲厥初。

禮服遂悠，歲月眇徂。感彼行路，眷然躊躇。

於穆令族，允構斯堂。諧氣冬暄，映懷圭璋。

爰采春花，載警秋霜。我曰欽哉，實宗之光。

伊余云遘，在長忘同。笑言未久，逝焉西東。

遙遙三湘，滔滔九江，山川阻遠，行李時通！

何以寫心，貽此話言。進簣雖微，終焉爲山。

敬哉離人，臨路悽然。款襟或遼，音問其先！

此作品在全世界都属于公有领域，因为作者逝世已经超过100年，且作品于1931年1月1日

之前出版。

